Avgerð tikin 25.06.2003, jr. nr. 03-02-F23-3

- frádráttur fyri ljósinnstallasjónir, 
- frádráttur fyri skinnarar til ljós, 
- frádráttur fyri trækassar (podiur), 
- frádráttur fyri trælistar til uppheingan av myndum, 
- frádráttur fyri køk, 
- frádráttur fyri máling og annað tilfar 
- frádráttur fyri gallarí
§ 2, § 3, stk. 5, § 15, stk. 3 og § 1 í avskrivingarlógin
§ 31 c í skattalógini

· Samandráttur: T&S, Øki hækkaði skattskylduga inntøkan hjá skattgjaldara fyri 1999, 2000 og 2001, tí tað góðtók ikki frátrektu útreiðslurnar í sambandi við innrætting av kjallara til gallarí, sum rakstrarútreiðslur, tí talan var um virðisøking av sethúsum. Skattskylduga inntøkan bleiv hækkað við kr. 17.085,00 í 1999, kr. 3.675,00 í 2000 og kr. 36.658,00 í 2001. 
Skattgjaldarin kærdi avgerðina til kommunalu skattakærunevndina, sum tók avgerð um, at útreiðslurnar til ljós frá Solar skuldu góðtakast sum rakstrargagn og avskrivast sambært § 3, stk. 5 í avskrivingarlógini. Køkurin varð góðtikin sum rakstrargagn og málingin í 2000 varð at góðtaka sum viðlíkahald, og kundi dragast frá sambært § 31 stk. c í skattalógini.
T&S kærdi avgerðina, har skatta- og avgjaldskærunevndin staðfesti avgerðina hjá Kommunalu Skattakærunevndini, um at skinnararnir og ljósspottini skuldu roknast at vera rakstrargøgn, at parturin av byggitilfarinum, sum varð brúkt til at gera podiur (leysu kassarnar) og trælistar skuldu roknast sum rakstrargøgn, og hvørs útreiðslur kundi dragast frá. 
Men Skatta- og avgjaldskærunevndin broytti avgerðina hjá Kommunalu Skattakærunevndini, soleiðis at køkurin var tilgongd til bygningin, sum tó ikki kundi avskrivast, at málingin ikki kundi dragast frá sum viðlíkahaldsútreiðslur, og at restin av byggitilfarinum eisini varð at roknað sum tilgongd til bygningin og sostatt ikki kundi dragast frá sum rakstrargagn. 

Skatta- og avgjaldskærunevndin hevur á fundi tann 25. juni 2003 viðgjørt kæru frá Toll- og Skattstovu Føroya, Stýrinum frá 10. desember 2002 yvir avgerð hjá Kommunalu Skattakærunevndini, Øki dagfest 8. oktober 2002.

Kærunevndin avgjørdi at staðfesta avgerðina hjá Kommunalu Skattakærunevndini um, at útreiðslurnar til ljós og skinnarar til ljós, trækassar (podiur) og trælistar til uppheingan av myndum verða góðkendar sum rakstrarútreiðslur.

Kærunevndin avgjørdi at broyta avgerðina hjá kommunalu Skattakærunevndini um køkin, máling og annað tilfar, og avgjørdi at útreiðslurnar hesum viðvíkjandi ikki kundu frádragast sum rakstrargøgn og ei heldur avskrivast.

Í málinum var upplýst, at Toll- og Skattstova Føroya, Øki fráboðaði tann 3. apríl 2002 avgerð um at skattskylduga inntøkan hjá tygum skuldi hækkast fyri 1999, 2000 og 2001, grunda á at allar frátrektu útreiðslurnar, í sambandi við at tygum innrættaðu kjallara tygara til gallarí, ikki kundu góðtakast sum rakstrarútreiðslur, tí talan var um eina virðisøking av sethúsum tygara. Skattskylduga inntøkan bleiv hækkað við kr. 17.085,00 í 1999, kr. 3.675,00 í 2000 og kr. 36.658,00 í 2001.

Avgerðin varð kærd til Kommunalu Skattakærunevndina

Í avgerð dagfest 8. oktober 2002 avgjørdi Kommunala Skattakærunevndin, at útreiðslurnar til ljós frá Solar skuldu góðtakast sum rakstrargagn og avskrivast sambært § 3, stk. 5 í Avskrivingarlógini. Køkurin varð góðtikin sum rakstrargøgn og málingin í 2000 varð góðtikin sum viðlíkahald, og hetta kundi tí dragast frá sambært § 31 stk. c í Skattalógini.

Hesa avgerð kærdi Stýrið fyri Toll- og Skattstovu Føroya við góðkenning frá Skattaráðnum til Landsskattakærunevndina. Kæran var dagfest 10. desember 2002.

Avgerðin hjá Toll- og Skattstovu Føroya, Økinum, og grundgevingarnar fyri henni:
Toll og Skatt, Økið kom í sambandi við eftirlit av roknskapunum hjá kæraranum, fyri árini 1999, 2000 og 2001 fram á útreiðslur, ið tey ikki mettu vera frádráttarbarar.

Talan var um hesar útreiðslur:
1999
Rokning uppá byggitilfar, sum er nýtt til innrætting av gallerínum í kjallaranum í privat húsunum hjá tygum.
Rokning uppá elinstallatiónir og ljós í somu hølum.

2000
Rokning uppá byggitilfar, ið er nýtt til innrættan av somu hølum.
Rokning frá handli er køkselimentir, sum er sett upp í somu hølum.
Rokning uppá tilfar, ið er nýtt í samband við uppseting av køkinum.
Rokning frá handli er máling, til somu hølir.

2001
Rokning frá uppá byggitilfar.
Rokning frá uppá byggitilfar.

Toll og Skattstovan metti at el-installatiónir ikki kundu góðtakast sum rakstrargøgn. Sambært § 2 í Avskrivingarlógini skulu allar innleggingar roknast sum tilgongd til bygningin og avskrivast saman við bygninginum.

Kærarin hevði ikki møguleika fyri at avskriva, tí § 17 í Avskrivingarlógini ásetur at vinnuligi parturin av samlaðu gólvvíddini skal verða minst 75%, fyri at kunna avskriva. Umboð fyri Toll og Skatt vóru á staðnum, og staðfestu at størri parturin av sethúsinum var privatur.

Toll og Skattstovan metti heldur ikki at køkurin skuldi verða góðtikin sum rakstrargøgn, men ein tilgongd til bygningin.

Toll og Skattstovan metti at frádráttur ikki kundi gevast fyri máling, t.v.s. viðlíkahald ella at gerða húsini í stand. Kjallarin hevur frammanundan verið nýttur privat, tí kundi frádráttur ikki verða veittur smb. § 31 c í Skattalógini. § 31 stk. c umfatar útreiðslur til at bøta um slit og brek, sum hin skattskyldugi hevur havt í virki sínum.

Tygum kærdu avgerðina hjá Toll og Skattstovuni, Økinum til Kommunalu Skattakærunevndina, Øki.

Kommunala Skattakærunevndin tók soljóðandi avgerð:
"Skattakærunevndin hevur tí gjørt av, at útreiðslurnar til ljós frá Solar skulu góðtakast sum rakstrargagn og avskrivast sambæert § 3, stk. 5 í Avskrivingarlógini. Køkurin verður góðtikin sum rakstrargagn og málingin í 2000 verður at góðtaka sum viðlíkahald, og kann dragast frá sambært § 31 stk. c í Skattalógini."

Avgerðin var grunda á frágreiðing frá eigaranum. Hon legði í framløgu síni dent á, at talan ikki var um nakra virðisøking av húsum tykkara, tí kjallarin frammanundan var innrættaður og isoleraður, men hetta mátti alt takast niður. Tað sum gjørt var í kjallaranum er einans gjørt fyri at lúka tey krøv sum virksemi setur til hølis- og ljósviðurskifti. Umframt hetta eru krøv komin frá almennum myndugleikum, so sum Heilsufrøðiligu Starvsstovuni og Brunaumsjón Landsins. 

Toll og Skatt, Stýrið metti, at avgerðin hjá Kommunalu Skattakærunevndini var ikki røtt, og mælti tí til at kæra máli til Landsskattakærunevndina. Toll og Skatt, ráðið hevur á fundi 6. desember 2002 góðkent kæruna.

Upplýsingar frá kæraranum um málið: 
Tygum hava upplýst, at gallaríið var sett á stovn á sumri 1999. Endamálið við gallarínum er at menna tað listarliga umhvørvi, og sjálvsagt at dríva vinnuvirksemi sum skal geva avkast.

Tað kemur at taka eitt sindur av tíð, av tí at ferðavinnan á staðnum ikki er ment so nógv enn, men hetta verður arbeitt við bæði frá kunningarstovuni og Ferðaráð Føroya. Harumframt tekur tað tíð til at fólk á staðnum hava vant seg til at koma og síggja list.

Tygum mettu at gallaríi kemur at geva avkast innan 5 ár. Útreiðslurnar tey fyrstu árðini eru eingangs íløgur og má metast at vera ein uppbyggingarfasa.Tygum gera eitt stórt arbeiði fyri at gera gallaríi so kent sum gjørligt.

Á fundi í Kommunalu Skattakærunevndini møtti eigarin. Hon legði dent á, at talan var ikki um nakra virðisøking av húsinum hjá tykkum, tí kjallarin var frammanundan innrættaður og isoleraður, men hetta mátti takast niður og gerast um fyri at hølini kundu lúka tey krøv sum virksemið setur til hølis- og ljósviðurskifti, harumframt lúka tey krøv, ið eru sett fram av almennum myndugleikum, so sum Heilsufrøðiligu Starvstovuni og Brunaumsjón Landsins.

Viðvíkjandi ljósinum, so greiddi eigarin frá, at talan var um sokallaði spot-ljós – eini 50 í tali - sum sótu á skinnarum undir loftinum. Hetta var sett upp einans til nýtslu fyri gallaríi. Ljósini kunnu sera lætt takast niður um gallaríi av onkrari orðsøk ikki er virkið meiri. Hon førdi fram at hetta átti at vera roknað sum leysafæð og góðtakast sum rakstrargagn.

Eigarin upplýsti at ein partur av byggitilfarinum var nýttur til at gera nøkur podiur (leysar kassar), sum vóru nýttir til at útstilla list á, og partar av byggitilfarinum var til trælistar til uppheingjan av málningum. Tí metti hon at hesin parturin átti at vera roknaður sum leysafæð og góðtakast sum rakstrargøgn.

Hon greiddi frá, at køkurin og uppvaskimaskinan vóru keypt til gallaríi, og tí áttu hesi eisini at kunna avskrivast, ella verða roknað sum rakstrargøgn.

Hon greiddi eisini frá, at málingin var gjørd fyri at gallaríi skuldi vera hvítt. Tey vóru fleiri ferðir noydd at mála tí, hvørja ferð mann skifti bíløtini út so sóðust skøvur á veggunum.

Viðmerkingar og avgerð frá Skatta- og avgjaldskærunevndini:

Rokning uppá ljós (1999):
Metast skal um, um ljósini og ljóskinnarnir kunnu metast at vera rakstrargagn ella eru fastar el- innstallatiónir til nýtslu fyri bygningin.

Út frá frágreiðingunum hjá kæraranum, um at talan er ikki um fastar el–innstallatiónir til nýtslu fyri bygningin, men um meir flytbæra ljósskipan – metti Skatta-og avgjaldskærunevndin at skinnararnir og ljósspottini eru rakstrargøgn sum kunnu dragast frá eftir reglunum í § 31 í skattalógini jvb tó avskrivingarlógina § 3.

Avgjørt varð tí at staðfesta avgerðina hjá Kommunalu Skattakærunevndini viðvíkjandi hesum útreiðslum.

Byggitilfar v.m. (1999, 2000 og 2001):
Kærarin greiddi frá, at partur av byggitilfarinum umleið eini 5.000 kr. varð nýttur til trælistar til at heingja málningar á og podiur (leysar kassar), sum tey brúktu til at útstilla listaverk á. Skatta- og avgjaldskærunevndin metti, at tann parturin av timbrinum, sum var brúktur til at gera podiur (leysu kassarnar) burturúr og trælistarnar, eru rakstrargøgn. Útreiðslurnar av hesum kunnu tí dragast frá skattskyldugu inntøkuni eftir § 31 í skattalógini, jvb. tó § 3 í Avskrivingarlógini.

Avgørt varð tí at staðfesta avgerðina hjá Kommunalu Skattakærunevndini viðvíkjandi tilfarinum til podiur og trælistar, soleiðis at hesi vera góðkend sum rakstragøgn. Restina av byggitilfarinum v.m. ikki verður mett sum rakstragøgn, men sum tilgongd til bygningin og kunnu hesar íløgur ikki avskrivast, tá minni enn 75 % av bygninginum verður nýttur vinnuliga jvb. § 17 stk. 1 pkt. c í avskrivingarlógini.

Køkurin (2000):
Viðvíkjandi køkinum var spurningurin um útreiðslurnar til køkin kundi dragast frá í skattskyldugu inntøkuni sum rakstrargagn, jvb §§ 31 í skattalógini og 3, stk. 1 í Avskrivingarlógini, ella um køkurin er at meta sum tilgongd til bygningin.

Skatta- og avgjaldskærunevndin metti at køkurin ikki kundi góðtakast sum rakstrargagn, tí tá køkurin verður settur upp, verður hann náturliga roknaður fyri at hoyra til bygningin. T.v.s. at talan er um eina tilgongd til bygninginum, sum so møguliga kann avskrivast saman við bygninginum eftir § 17, stk. 1, pkt. c. í Avskrivingarlógini.

Men § 17, stk. 1, pkt. c í Avskrivingarlógini hevur tað avmarking, at minst 75% av gólvvíddini skal vera nýttur til vinnuligt endamál fyri at avskrivast kann verða eftir hesi reglu. Toll og Skatt hevur staðfest at stórsti parturin av húsinum var nýtttur privat. Tá kærarin ikki hevur mótmælt hesum upplýsingum um nýtsluna av bygninginum avgjørdi Skatta- og avgjaldskærunevndin at leggja til grund fyri avgerð síni, at bygningurin ikki lýkur 75% vinnuliga kravið í § 17, stk. 1, pkt. c.

Skatta- og avgjaldskærunevndin avgjørdi sostatt at broyta avgerðina hjá Kommunalu Skattakærunevndini viðvíkjandi køkinum, tí hesin kann hvørki dragast frá sum rakstrargagn ella avskrivast.

Málingin (2000):
§ 31 stk. 1, pkt.c í Skattalógini sigur m.a., at rakstrarútreiðslur t.e. eru tær útreiðslur, sum í árinum ganga til at vinna inntøkurnar, tryggja tær og halda teimum við, so sum útreiðslur til umvælingar, tryggingar og umsitingar av húsum, skipum, maskinum, innbúgvi og øðrum rakstraramboðum, sum hin skattskyldugi hevur nýtt í virki sínum, tó ikki meira enn nýtt er til at bøta um slit og brek, sum á er komið eftir tað, at hann hevur fingið sær nevndu rakstraramboð.

Skatta- og avgjaldskærunevndin metti, at talan er ikki um viðlíkahald, tá málað varð í sambandi við stovnan av gallarínum, tí kjallarin hevði frammanundan verið nýttur privat, og talan er tí um " etableringsútreiðslur ". 

Fyri at kunna draga frá viðlíkahaldsútreiðslur frá samb. § 31 stk. 1, pkt. c, skal talan vera um útreiðslur til at bøta um slit og brek, sum hin skattskyldugi hevur havt í virki sínum.

Skatta- og avgjaldskærunevndin tók sostatt undir við sjónarmiðinum hjá Toll Skatt, Suðuroyar Øki, um ikki at góðtaka, at málingin bleiv roknað sum viðlíkahaldsútreiðsla.

Skatta- og avgjaldskærunevndin avgjørdi tí at broyta avgerðina hjá Kommunalu Skattakærunevndini soleiðis, at útreiðslurnar til máling ikki vera roknaðar sum frádráttarbærar viðlíkahalds útreiðslur.

Avgerð:
Skatta- og avgjaldskærunevndin staðfesti avgerðina hjá Kommunalu Skattakærunevndini, um at skinnararnir og ljósspottini skuldu roknast at vera rakstrargøgn, at parturin av byggitilfarinum, sum varð brúkt til at gera podiur (leysu kassarnar) og trælistar skuldu roknast sum rakstrargøgn, og útreiðslurnar í hesum sambandi dragast frá sambært § 31 í skattalógini jvb. § 3 í Avskrivingarlógini.

Skatta- og avgjaldskærunevndin broytti avgerðina hjá Kommunalu Skattakærunevndini, soleiðis at køkurin var tilgongd til bygningin, sum tó ikki kundi avskrivast sambært § 17, stk. 1, pkt. c í avskrivingarlógini, at málingin ikki kundi dragast frá sum viðlíkahaldsútreiðslur, tá talan var um útreiðslur í sambandi við stovnan av virkinum og at restina av byggitilfarinum eisini varð at roknað sum tilgongd til bygingin og sostatt ikki dragast frá sum rakstrargagn.

Hendan avgerð kærunevndarinnar er endalig innan fyrisitingina, t.v.s. at avgerðin kann ikki kærast til hægri fyrisitingarmyndugleika. Úrskurður Skatta- og avgjaldskærunevndarinnar kann tó skjótast inn fyri Føroya Rætt innan 3 mánaðir eru farnir frá dagfestingini av hesi avgerð.

